
XIZMATLAR SOHASIDA KADRLARNING 
TUTGAN O‘RNI

Turayeva Nargiza Rustamovna
Qarshi davlat universiteti tayanch doktoranti

Annotatsiya: Xizmatlar sohasining rivojlanishi hozirgi zamon iqtisodiyotida muhim ahamiyat kasb etadi. Xizmatlar sohasida 
ilmiy bilimlar, nomoddiy shakldagi to‘plamlar, axborot texnologiyalari va tadbirkorlik faoliyati integratsiyasi kabi iqtisodiy 
o‘sishning asosiy omillari shakllanmoqda.

Kalit soʻzlar: xizmatlar, xodimlar, motivatsiya, boshqaruv, nizolar.
Abstract: The development of the service sector is of great importance in the modern economy. In the service sector, such 
key factors of economic growth as scientific knowledge, intangible assets, information technologies, and the integration 
of entrepreneurial activity are being formed.

Key words: services, employees, motivation, management, conflicts.
Аннотация: Развитие сферы услуг имеет большое значение в современной экономике. В сфере услуг формируются 
ключевые факторы экономического роста, такие как научные знания, нематериальные активы, информационные 
технологии и интеграция предпринимательской деятельности.

Ключевые слова: услуги, сотрудники, мотивация, управление, конфликты.

K I R I S H
Xizmatlar sohasi ko‘lami nihoyatda xilma-xildir. Bu soha mahsulotlarni ishlab chiqaruvchidan mijozga 

yetkazib berish, ko‘ngilochar tadbirlarni tashkillashtirish, sartaroshxonalar, restoranlar, ta’mirlash ustaxonalari, 
sport klublari, sayyohlik agentliklari va boshqa ko‘plab xizmatlarni o‘z ichiga oladi. Innovatsion texnologiyalarni 
joriy etish hamda an’anaviy xizmatlarni rivojlantirishga qaratilgan maqsadli kompleks chora-tadbirlarning 
amalga oshirilishi ishlab chiqarilgan bozor xizmatlari hajmining oshishiga olib keladi.

Ijtimoiy, siyosiy va jamoatchilik muammolarini, shuningdek, tumanlarning iqtisodiy salohiyatini oshirmasdan 
turib, ularning barqaror rivojlanishini ta’minlash mumkin emas. Hududiy siyosat maqsadlariga faqat iqtisodiy 
jihatdan samarali loyihalarni amalga oshirish orqali erishish mumkin. Zamonaviy O‘zbekistonning ijtimoiy-
iqtisodiy rivojlanish istiqbollari milliy va mahalliy manfaatlarni hisobga olgan holda, respublikaning har bir 
iqtisodiy tumani va viloyatlarining barcha resurslaridan oqilona foydalanilishiga bog‘liqdir.

T A D Q I Q O T  M E T O D O L O G I YA S I
Tadqiqotda kompaniyalar tomonidan xodimlarga raqobatbardosh ustunliklar taqdim etadigan va biznesning 

izchil rivojlanishiga hissa qo‘shadigan strategik resurs sifatida qaralayotgani o‘rganildi. Kadrlar siyosatining 
asosiy maqsadi korxonani yuqori malakali xodimlar bilan ta’minlash, ularning samarali ishlashi uchun zarur 
shart-sharoitlar yaratish, kadrlar salohiyatini shakllantirish va rivojlantirish, shuningdek, bilim va malakalarni 
yosh xodimlarga yetkazishni ta’minlashdan iborat ekani aniqlandi.

M A V Z U G A  O I D  A D A B I Y O T L A R  S H A R H I
Ushbu maqolani yoritishda Оʼzbekistоn Respublikasi Prezidenti farmolari va qarorlari, Vazirlar Mahkamasi 

qarorlari, xorijiy va mahalliy olimlar ilmiy ishlari hamda statistik ma’lumotlardan foydalanildi.
Mavzuga oid adabiyotlar sharhi
Ushbu maqolani yoritishda O‘zbekiston Respublikasi Prezidenti farmonlari va qarorlari, Vazirlar Mahkamasi 

qarorlari, xorijiy va mahalliy olimlarning ilmiy ishlari hamda statistik ma’lumotlardan foydalanildi.

T A H L I L  V A  N A T I J A L A R
Hozirgi vaqtda savdo sohasi iste’molchilarning bozor talabini shakllantirish jarayonida faol ishtirokchi sifatida 

maydonga chiqmoqda. Bugungi kunda savdo xizmatlari mamlakat iqtisodiyotida ko‘rsatilayotgan umumiy 
xizmatlar hajmining sezilarli qismini tashkil etmoqda. Respublikada zamonaviy axborot texnologiyalaridan 
foydalangan holda chakana savdo tarmoqlari faol rivojlanmoqda.

Axborot-kommunikatsiya texnologiyalari (AKT) va moliya-kredit muassasalari xizmatlari hozirgi kunda eng 
tez rivojlanayotgan xizmat turlari hisoblanadi. Yangi texnologiyalarning joriy etilishi va bozorni erkinlashtirish 
natijasida ushbu faoliyat turlari rivojlanishning yangi bosqichiga ko‘tarilgan. Bugungi kunda ular jamiyatning 
texnologik taraqqiyoti va iqtisodiyotning globallashuvida hal qiluvchi rol o‘ynamoqda. Ko‘rsatilayotgan xizmatlar 
sifatini oshirish va AKT sohasida innovatsiyalarni joriy etish natijasida yangi xizmat turlari shakllanib, aloqa va 
axborotlashtirish xizmatlari hajmining ortishiga sezilarli ta’sir ko‘rsatmoqda.

Moliya-bank tizimini isloh qilish bo‘yicha olib borilayotgan izchil chora-tadbirlar iqtisodiyotni barqaror 
rivojlantirish, aholi bandligini va farovonligini ta’minlashda muhim omil bo‘lib xizmat qilmoqda. Zamonaviy 
bank xizmatlarini ko‘rsatish, jumladan “raqamli” banklar va chakana xizmatlar ko‘rsatishga ixtisoslashgan 
bank bo‘linmalarini tashkil etish uchun innovatsion bank texnologiyalarini joriy etish, masofadan turib bank 
xizmatlarini ko‘rsatish hamda to‘lov tizimini yanada rivojlantirish moliyaviy xizmatlarning jadal rivojlanishiga 
turtki bermoqda.

Xodimlarni boshqarishning tabiati biznesning samaradorligi va uning a’zolari yutuqlarini belgilashda hal 
qiluvchi rol o‘ynaydi. Bunda nafaqat moddiy foyda, balki ma’naviy muhit va mehnatdan qanoat olish kabi 
omillar ham hisobga olinishi lozim. Xodimlarni boshqarish xizmatining oqilona siyosati xodimlarning hulq-atvori, 
malakasi va korxonaning samarali faoliyatiga ijobiy ta’sir ko‘rsatadi.

Turizm sohasida hozirgi paytda 100 dan ortiq kasb egalari mavjud bo‘lsa-da, bu sohada turli mutaxassislarga 
bo‘lgan talab hanuzgacha to‘liq qondirilmagan. Zamonaviy internet texnologiyalarining rivojlanishi turizm 
sohasidagi xodimlardan nafaqat soha haqida chuqur bilimga ega bo‘lishni, balki ish faoliyati davomida 
yangi bronlashtirish tizimlari va innovatsion texnologiyalarni samarali qo‘llashni ham talab qilmoqda. Turizm 
korxonalarining uzoq muddatli istiqbolida xodimlardan biznesning bosh strategiyasi sifatida foydalanish 
samaradorligini oshirishga e’tibor kuchaymoqda.

So‘nggi yillarda mehnat resurslari bilan bog‘liq jarayonlar, xodimlar faoliyati oldida turgan muammolar, 
ularning huquqlari va kelajagi haqida ko‘plab ilmiy tadqiqotlar olib borilmoqda. Kadrlarni tanlash va joylashtirish 
strategiyasi, kadrlarni tayyorlash, qayta tayyorlash va malakasini oshirish strategiyasi, shuningdek, xodimlar 
mehnat faoliyatining motivatsiyasi strategiyasi korxona faoliyatining muhim yo‘nalishlaridan biri sifatida e’tirof 
etilmoqda.

Ichki zahiralardan foydalanishning majmuali strategiyasi esa korporativ madaniyatni shakllantirish bilan 
uyg‘un holda, korxona xodimlarining imkoniyatlarini maksimal darajada jalb etishga qaratilgan. Turistik 
korxonalarda xodimlarni rivojlantirishning majmuali tizimidan foydalanish maqsadga muvofiq bo‘lib, bu quyidagi 
imkoniyatlarni yaratadi:

xodimlar sifati va malakaviy darajasini doimiy nazorat qilish;
xodimlarning tarkibi va malakasi haqida ma’lumotlar bazasini yaratish;
xodimlarni butun mehnat faoliyati davomida o‘qitish;
o‘quv-uslubiy materiallar yaratish va undan samarali foydalanish;
kadrlarni tanlash va ularning ish faoliyatini rejalashtirish.
Turizm xizmatlari raqobatbardoshligini oshirish yo‘llaridan biri sifatida turizm korxonalarida kadrlarni optimal 

tanlash loyihasini ishlab chiqish zarurati yuzaga kelmoqda. Ushbu loyiha doirasida yangi xodimlarni ishga qabul 
qilish jarayonida lavozim profilini, ya’ni talablari majmuasini shakllantirishga e’tibor qaratilishi lozim. Bunda 
talab etiladigan zaruriy bilimlar, ko‘nikmalar, tajriba va malaka aniq ko‘rsatib o‘tilishi kerak.

Turizm korxonalarida xodimlarni tanlash quyidagi tartib asosida amalga oshiriladi:
nomzodlarning shaxsiy hujjatlarini o‘rganish;
nomzodlarning fotosuratini tahlil qilish;
turizm korxonasidagi ishi haqida insho yozishni taklif etish;
birinchi suhbatdan o‘tkazish;
test o‘tkazish yoki ikkinchi suhbatda korxona rahbarlari qatnashadigan guruhli intervyuni tashkil etish.
Xodimlarni tanlash jarayonida quyidagi savollarga javob topish zarur:
Nomzodlar etarli bilim va malakaga egami?
Nomzodlar yetarlicha rag‘batlantirilganmi?
Nomzodlar korxonaning talablariga qanchalik mos keladi?
Xodimlarni tanlab olishda baholash mezonlaridan foydalanish lozim bo‘lib, bunda quyidagilarga alohida 

e’tibor berish zarur:
nomzodning ma’lumoti va xizmat ko‘rsatish sohasidagi tajribasi;
xulq-atvori;
maqsadga intiluvchanligi;
intellektual qobiliyati;
so‘zlash uslubi va kommunikativ ko‘nikmalari.

Turizm korxonalarida taklif etiladigan xizmatlarning raqobatbardoshligini oshirishga, asosan, kadrlar 
salohiyatini rivojlantirish orqali erishish mumkin. Jamoaning har bir a’zosining malakaviy darajasini oshirish, 
nostandart vaziyatlarda mas’uliyat bilan qaror qabul qilish qobiliyatini shakllantirish raqobat ustunligini 
ta’minlaydi. Buning uchun malaka oshirishning “rotatsiya” usuli, ya’ni xodimlarni gorizontal yo‘nalishda turli 
lavozimlarga ko‘chirib turish usuli yaxshi natijalar beradi.

Turizm biznesining ijtimoiy muammolarini e’tirof etgan holda, kadrlar masalasini strategik ustuvor yo‘nalish 
sifatida belgilash va ularni amalga oshirish bo‘yicha aniq taktikalarga o‘tish muhim ahamiyat kasb etadi. Kadrlar 
menejmentidagi muvaffaqiyat turizm servis xodimlarini o‘qitish va malaka oshirish bo‘yicha majmuali dasturlarni 
ishlab chiqish va ularni amaliyotga joriy etish orqali ta’minlanadi.

Xizmatlar sohasi zamonaviy iqtisodiyot rivojlanishining asosiy yo‘nalishlari orasida ustunlik mavqeiga ega. 
Bu murakkab va ko‘p qirrali mexanizm bo‘lib, savdo va transportdan tortib ta’lim va sug‘urta xizmatlarigacha 
bo‘lgan keng doiradagi faoliyatni qamrab olgan zamonaviy iqtisodiyotning istiqbolli tarmoqlaridan biri hisoblanadi. 
Restoran va mehmonxonalar, sartaroshxonalar va ta’mirlash ustaxonalari, sport klublari va ta’lim muassasalari, 
sayyohlik kompaniyalari, auditorlik va konsalting kompaniyalari, banklar, poliklinikalar, sanatoriylar va dam olish 
uylari kabi sohalar xizmatlar sohasiga taalluqlidir.

Kadrlar siyosati tamoyillari:
boshqaruvning barcha darajalarida xodimlarga nisbatan kompaniya qadriyatlariga asoslangan qarorlar 

qabul qilishda yagona yondashuvni ta’minlash;
kadrlarni inson resurslarini muntazam baholash asosida boshqarish jarayonlarini rejalashtirishning 

uzluksizligini ta’minlash;
inson resurslarini boshqarishda shaffoflik va ochiqlik;
inson resurslarini boshqarishda samaradorlik va iqtisodiy yondashuv;
zamonaviy kadrlar texnologiyalari va avtomatlashtirilgan boshqaruv tizimlarini joriy etish asosida inson 

resurslarini boshqarish usullarini takomillashtirish;
ijtimoiy-siyosiy va tashqi iqtisodiy omillarning o‘zgarishiga moslashuvchanlik;
an’analarni meros qilib olish - inson resurslarini boshqarishda ijobiy an’analarni saqlash.
Kadrlar siyosatining o‘zaro bog‘liq bo‘lgan asosiy tarkibiy qismlari quyidagilardan iborat:
kadrlarni tanlash va baholash;
xodimlarni tayyorlash va rivojlantirish;
xodimlarni rag‘batlantirish va mukofotlash;
ijtimoiy siyosat;
korporativ aloqalar;
yoshlar bilan ishlash.
Kadrlar siyosati ijtimoiy hamkorlik va sheriklik asosida kompaniyaning texnik, iqtisodiy va ijtimoiy 

muammolarini hal qilishda o‘z kasbiy salohiyatini maksimal darajada namoyon etishga intiladigan yuqori 
malakali xodimlar jamoasini boshqarishning samarali mexanizmini yaratishga qaratilgan.

Kompaniyaning kadrlar siyosati mehnat bozorida jozibador va ijtimoiy mas’uliyatli ish beruvchi maqomini 
saqlab qolishga qaratilgan.

X U L O S A  VA  TA K L I F L A R
O‘zbekistonda biz hukumat, xususan, Ijtimoiy himoya milliy agentligi, ilmiy doiralar va nodavlat tashkilotlari 

bilan ijtimoiy himoya xodimlar salohiyatini oshirish va qo‘llab-quvvatlash bo‘yicha yaqindan hamkorlik qilib, 
ijtimoiy ishchi va psixologlarga alohida e’tibor qaratamiz.

Biz siyosat, qonunchilik, me’yoriy hujjatlarni takomillashtirishga yordam beramiz va ishchi kuchini 
mustahkamlash uchun inson resurslariga ko‘proq sarmoya kiritilishiga ko‘mak beramiz. Bunga quyidagilar 
kiradi:

• kadrlarni tanlash, tayyorlash va qayta tayyorlashga alohida e’tibor qaratgan holda ijtimoiy himoya tizimi 
kadrlarini tayyorlashga ko‘maklashish;

• sifat menejmentiga sarmoya kiritish;
• karyera o‘sishiga ko‘maklashish.

